1797 Árbók Reykjavíkur: Tíðarfar frá nýári var ágætt fram að þorra. Voru sífelldar þíður, svo varla fraus á pollum, en stórviðrasamt með köflum, svo útigangspeningi leið illa. Þorrinn varð þungbær vegna snjóa, en frá þorralokum til krossmessu voru sífelldar sumarblíður. Gróður kom því snemma á jörð, en vegna kalsa og norðanveðra uppúr krossmessu, hvarf hann aftur. Grasár varð þó fremur gott víðast og heyskapur góður yfirleitt. Veðrátta um haustið var vindasöm og vetur frá miðri jólaföstu ofviðrasamur með frosthörkum á milli. 

Espihólsannáll: Frá nýári til þorra framhéldust áður um veturinn viðvarandi þíðviðri. Með þorrakomu  gjörði köföld með fannfergju og jarðbönnum víða, einkum sunnan og allt vestur fyrir Dali. Í Borgarfirði fennti töluvert af peningi manna, hestum og sauðfé. Í þorralok kom æskilegasta sumarveðrátta, sem hélzt fram til krossmesu. Þá byggðu menn hús á gói og unnu á túnum fyrir norðan land. Þá var og kominn sauðgróður nógur á einmánuði, en með krossmessu kólnaði mjög aftur. Komu þá norðanþurrviðri hvöss, sem héldust og kyrkti grasvöxt, allt til Jónsmessu. Þar eftir varð þó sumar víðast góðviðrasamt með sérlegum þurrkum nema norðan lands, einkum í Vöðlu-, Þingeyjar- og Múlasýslum komu í Augusto stórrigningar og sterkviðri. Grasvöxtur varð í meðallagi, en nýting í áminnstum sýslum einhver hin bágasta. Haust vindasamt. Vetur til nýárs áhlaupa- og snjóasamur.  ... Við Mývatn sást um veturinn bjartur eldslogi leggja í dimmu veðri upp á loftið úr öræfum suður undan Þingeyjarsýslu. Þetta haust féllu víða skriður í Eyjafirði og Öxnadal. Þann 18. Septembris tók stór skriða bæinn Guðrúnarstaði í Eyjafirði. Fólk allt komst þar af. ... Snjóflóð tók af annan bæinn á Fjósum í Mýrdal austur. Fórst þar allt, er inni var, nema menn og kýr, sem allt saman geymdist í fjósinu. 

1798 Árbók Reykjavíkur: Veðrátta var mjög óstöðug og illviðrasöm frá nýári til miðföstu, og seinni part janúar gerði aftakaveður um öll Suðurnes. En frá páskum til krossmessu var veðráttufarið eins og það getur best verið á þeim tíma árs, þótt út af brygði einstaka dag, t.a.m. 29. apríl, er skip af Innnesjum voru mjög hætt komin, þótt ekkert tjón hlytist af því. ... Heyskapur gekk illa um sumarið og vetur lagðist snemma að um miðjan október, með frostum og snjókomum fram á miðja jólaföstu. 

Fréttir Guðlaugs í Vatnsfirði: Héðan er ekkert að frétta nema heyskap hinn daufasta bæði sökum grasbrests, er orsakaðist af þeirri umhleypingasömu stórrhreta og hríðarfullu vor og sumar veðuráttu sem oftast hefur viðhaldið með krapaköföldum öðruhverju til sjóar samt votviðra og stórúrfella af hverri helzt átt sem staðið hefur. Fæstir voru búnir töður sínar að hirða fyrir höfuðdag, síðan hefur fengist þurr dagur öðruhverju en sér þó ekki til þess að heyskapur verði í meðallagi. – 14. sept.   

Espihólsannáll: Vetur frá nýári hríða-og frostamikill. Þá lóguðu margir peningi sínum af heyjum. Vorið hart og áhlaupasamt, einkum norðan lands. Sumar frá sláttarbyrjun vætusamt. Grasvöxtur í meðallagi, en nýting bág. Haustið var stirt, og hálfum mánuði fyrir vetur lagði að með hríðar og snjóa, sem hélzt fram á jólaföstu. Um veturnætur fennti töluvert af fé manna. Frá miðri jólaföstu til nýárs var góð veðurátt. Fiskafli var mjög lítill, því rekís hindraði mikið sjósóknir. ... Skiptapi varð undir Jökli með þremur mönnum. ... Höfðaskip fórst á útsiglingu um haustið og sást aldrei síðan. ... Þann 29. Januarium rak á þriggja daga óláta stórhríð yfir mestan hluta lands. Þá dóu margir menn úti .... Þá hrakti fé manna til dauðs, bæði í sjó og fram af  klettum. Mörg skip mölbrotnuðu, og bæir kaffenntu austur um land, og mörg önnur óvenja varð þá. 

